
Soek Sy aangesig...

Psa 105:4  Vra na die HERE en sy sterkte; soek sy aangesig altyddeur.
1. Soek Sy aangesig...Stilword 
Jes 30:15c Julle krag lê in stilwees en vertroue hê. Ou vertaling Jes 30:15  Want so sê die Here HERE, die Heilige van Israel: In terugkeer en rus lê julle heil,
                  in stil wees en vertroue bestaan julle krag;
Moeder Teresa het gesê: "Ons kan nie voor die aangesig van God kom voordat ons ons onderwerp het aan uiterlike en innerlike stilte nie. Daarom moet ons oefen om stil te word: met ons tong, ons oë en ons gemoed." 

Laat ons dit ter harte neem en nou stil word. 
In terugkeer en Rus...
• “Vader ek bring voor U die woorde van Psalm 27: 8  Van U sê my hart: Soek my aangesig! Ek soek u aangesig, o HERE! In die Naam van Jesus Christus, nader ek met vrymoedigheid tot U Genadetroon.” 

•  “Here Jesus Christus, ek lê al my laste voor U neer en ek pleit, O Gees van God: “Openbaar aan my waar ek U bedroef sodat ek my oortredinge kan bely... Wys my indien daar enigiets is wat my sou verhinder om U stem te hoor... Here ek kom bely ... ”

• “Vader God, ek maak my hart en gedagtes oop om openbaring van U te ontvang. 

In stil wees en vertroue..
Wag totdat jy in die teenwoordigheid van God is voordat jy met hierdie gebedsessie voortgaan. Geniet dit net om by God se voete te sit en op Hom te wag voordat jy vir ander begin intreë. Ps 85:9 Ek wil luister na wat God die Here sê, want sy woord bring vrede ..vir die wat Hom getrou dien. 

1Kon 19:11 tot 14 Maar die Here sê vir Elia: "Kom uit, en gaan staan op die berg, voor My, die Here, Ek wil verbygaan." Skielik was daar 'n baie sterk wind wat die berg stukkend geruk en die rotse gebreek het voor die Here. Maar in die wind was die Here nie. Na die wind was daar 'n aardbewing. Maar in die aardbewing was die Here nie. Na die aardbewing was daar 'n vuur. Maar in die vuur was die Here nie. En na die vuur was daar 'n fluistering in die windstilte...... Toe hoor hy 'n stem wat vir hom sê: "Wat maak jy hier Elia?" Hy het geantwoord : "Ek het my met hart en siel gewy aan u saak, Here Almagtige God. Die Israeliete het die verbond met U verbreek. Hulle het u altare afgebreek en u profete doodgemaak. Net ek het oorgebly, en hulle soek my om my ook om die lewe te bring". 
Miskien kan jy ook met Elia identifiseer. Miskien sien jy nie antwoorde op jou gebede vir die mense vir wie jy bid nie en voel jy dat ons teen 'n oormag baklei. Let op die antwoord wat die Here vir Elia gee: "Draai in jou spore om......." en dan stuur Hy Elia met 'n spesifieke opdrag en die belofte dat Hy in Israel die 7,000 sal laat oorbly wat nie die Baälbeeld aanbid het nie. [1Kon 19:15-18] Kyk weer na Jes 30 :15b hierbo in stil wees en vertroue bestaan julle krag;

Wat sê die Here vir jou wat moet jy doen? Vra Hom wat is Sy pad vir jou voorentoe. Gee genoeg tyd hiervoor. Miskien lei die Here jou na ’n teksgedeelte toe, miskien praat Hy aan die binnekant in ’n stil sagte stem, of net ’n aandrang van Sy Gees - ’n stukkie sekerheid wat jy in jou binneste beleef. Miskien beleef jy niks. Moenie dat dit jou mismoedig maak nie. Gaan aan met die res van hierdie gebed. Môre bring jy dit weer voor die Here totdat jy daardie sekerheid beleef. God is getrou Hy sal jou lei deur Sy Gees en deur Sy Woord.
’n Stukkie getuienis

In my stiltetyd verlede week terwyl ek net stil was voor die Here, het ek Hom gevra of Hy my nog hier in Dubai wil gebruik. Is ek nog te midde van al my tekortkominge en gebrokenheid dié een wat Hy vir die gemeente hier benodig? Is ek nog binne Sy wil vir soverre dit die bediening betref? Daardie oggend (15/07/2009) het ek in my stiltetyd Paulus se sendingverhaal vanaf  Handelinge 13 gelees. Dis so ’n aangrypende verhaal! En terwyl ek lees bly ek biddend vra dat die Here my sal antwoord. En daardie oggend het Hy só duidelik gepraat. Toe ek by Handeling 18:9 kom het ek God se stem gehoor deur Sy woorde aan Paulus: 9 Een nag het die Here in ’n gesig vir Paulus gesê: “Moenie bang wees nie; hou aan met preek en moenie stilbly nie, 10 want Ek is by jou. Niemand sal jou aanval of jou kwaad aandoen nie, want in hierdie stad behoort baie mense aan My.” 

• Vader, dankie vir oomblikke van stilte en afsondering by U. Dankie dat ek deur die Heilige Gees opnuut versterk word en dat U my wil gebruik om U opdragte uit te voer.. 

2. Soek Sy aangesig...Geloof - Die eerste vereiste vir gebed is geloof. 

Heb 11:1 Om te glo, is om seker te wees van die dinge wat ons hoop, om oortuig te wees van die dinge wat ons nie sien nie. Heb 11:3 Omdat ons glo, weet ons dat die wêreld deur die woord van God geskep is: die sigbare dinge het dus nie ontstaan uit iets wat ons sien nie. Heb 11:6 As 'n mens nie glo nie, is dit onmoontlik om te doen wat God wil. Wie tot God nader, moet glo dat Hy bestaan en dat Hy die wat Hom soek, beloon. 
Daar gebeur negatiewe dinge in elkeen van ons se lewens. Ons durf nie ophou glo aan die God wat alles ten goede laat meewerk vir die wat in Hom glo nie. Ps 94:18-19 Toe ek gedink het my voete gly, het u troue liefde my regop gehou, Here, toe ek met baie onrus in my binneste sit, het u troosting my tot rus gebring. Ef 2:8 Julle is inderdaad uit genade gered, deur geloof. Hierdie redding kom nie uit julleself nie; dit is 'n gawe van God. Dit kom nie deur julle eie verdienste nie, en daarom het niemand enige rede om op homself trots te wees nie. 
Geloof deur die Gees gewek is belangrik

2Kor 4:13 Daar staan in die Skrif: “Ek het geglo, daarom het ek gepraat.” Ons het dieselfde Gees wat die geloof wek, en ons glo, daarom praat ons ook. 

Stof jou geloof af
Hoe lyk jou geloof? Verval jy in moedeloosheid by die eerste terugslag en is jou selfbeeld afhanklik van jou suksesse? Of sê jy soos die Psalmis in Ps 18:30 - Met U hulp loop ek 'n oormag storm, met my God by my is geen stadsmuur vir my te hoog nie? Die voorwaarde vir hierdie soort geloof is 'n lewensveranderende ontmoeting met God. Dan maak dit nie meer saak hoeveel keer ek val nie, ek staan elke keer weer op. My selfbeeld word nie meer bepaal deur wat ék kan doen nie, maar deur wat God wat magtig is, deur my kan doen. Onthou die Here vra net "mosterdsaad" geloof, die res sal Hy doen. [Mat 17:20] 

Heb 10 :35 en 36 Julle geloofsvertroue moet julle dus nie prysgee nie: dit hou groot beloning in. Volharding is wat julle nodig het om die wil van God te doen en te ontvang wat Hy beloof het. 
As jy dalk die afgelope tyd gevoel het dat jy God of jou naaste gefaal het, skep moed, baie geloofshelde voor jou, het so gevoel, dit bely en is daarna kragtig deur die Here gebruik. 

Ps 103:13,14 en 17 Soos 'n vader hom ontferm oor sy kinders, so ontferm die Here Hom oor dié wat Hom dien. Hy weet waarvan ons gemaak is, Hy hou dit in gedagte dat ons stof is..........Maar onverganglik is die liefde van die Here vir dié wat Hom dien. 
Staan op, bely opnuut jou geloof en vervul dít waartoe God jou geroep het. Hy wil jou o.a. gebruik om deur gebed 'n verskil in die wêreld en mense se lewens te maak. 

Bely jou geloof
􀂾Glo dat die Here bestaan en dat Hy elkeen beloon wat Hom getrou soek. 

􀂾Glo dat die Here die krag het om elkeen van ons te red. 

􀂾Glo dat die Here liefde is, en dat Hy vir elkeen van ons omgee. 

􀂾Glo dat die Here kragtig is en geen mag kan teen Hom staan nie. 

􀂾Glo dat die Here waarheid is en dus nie kan lieg nie. 

􀂾Glo dat die Here Koning is, en nooit van sy troon afstand sal doen nie. 

􀂾Glo dat die Here nie een van sy beloftes sal verbreek nie (Leonard Ravenhill.) 

3. Soek Sy aangesig deur L.I.G.-Huis Gebede namens ongeredde familie, vriende of individue
1.__________________________2. _____________________________

3.__________________________4. _____________________________

5._________________________________________________________

Skryf die name neer (indien jy dit nog nie gedoen het nie). Bid vir hulle redding, dat die Here hulle sal seën (geestelik, sosiaal en emosioneel), en bid vir hulle fisieke behoeftes. Bid ook vir jou onmiddelike omgewing waar jy bly en vra dat die Here al die Christene wat lou geword het in hulle geloof weer tot bekering sal vernuwe. Spandeer tyd om vir die persoon wie bid in jou geestesoog te sien. Jy bring hom of haar voor die Here se genadetroon en pleit vir hulle  by die Here.      

· Ons bid ook in besonder vir die groei van die gemeente. Ons bid veral vir groei rondom gebed, selgroepe, erediensbyeenkomste, geestelike verdieping, Bybelstudie en jeug.

· Ons bid dat die Here ons gemeente in hierdie tyd sal oprig deur sy Gees en dat ons gebedsbediening net sterker sal groei.

· Pleit by die Here dat ons 24 Uur Gebedswake regdeur die UAE sal kan vestig en dat mense sal inskakel en bidders word wat die koninkryk deur gebed help groei.

· Vra die Here om vir ons insig en leiding te gee oor hoe ons mense werklik kan help met praktiese hulp om met effektiwiteit te bid en verugde in gebed te vind.

· Ons bid vir al ons ander gemeentes in die UAE en die kerk wêreldwyd

· Dat gemeentes herstel sal word as huise van gebed vir al die nasies (Jes.56:7; Matt.21:13)

· Dat gemeentes die Groot Opdrag sal uitvoer – om die Evangelie aan alle nasies te bring (Matt.28:18-20)

· Dat gemeentes die Groot Gebod sal uitleef – dat hulle na hul gemeenskap op relevante wyse sal uitreik met dade wat getuig van liefde en meegevoel (Matt.22:37-40)

· Dat die Kerk Woord-getrou sal wees

· Vir die herstel van verhoudings binne gemeentes en ook tussen plaaslike gemeentes: verdeeldheid, trots, jaloesie, ens.

· Ons bid in besonder vir moreaand se Global Day Prayer en vra dat die Here se naam groot gemaak sal word en dat daar baie seën op ons saamwees daar sal rus.
4. Soek Sy aangesig vir Familie en naaste 
As ons meer en meer soos Jesus wil wees moet ons ook in ons gesinne Sy eienskappe vertoon. Kom ons kyk na eienskappe van 'n gesin wat volgens God se standaarde leef en daarom gelukkig is. 

􀂾Gelukkige gesinne 
· vergewe mekaar, aanvaar mekaar met onvoorwaardelike liefde, want God vergewe ons onvoorwaardelik en aanvaar ons onvoorwaardelik. Kol 3:13 Wees geduldig met mekaar en vergewe mekaar as die een iets teen die ander het. Soos die Here julle vergewe het, moet julle mekaar ook vergewe. Pet 4:8 Bo alles moet julle mekaar hartlik liefhê, want die liefde bedek baie sondes. 
· dien mekaar in liefde, en streef daarna om mekaar se behoeftes te vervul, soos wat God ons behoeftes vervul. Fil 4:19 En my God sal in elke behoefte van julle ryklik voorsien volgens sy oorvloedige rykdom in Christus Jesus. 1Tim 5:8 As iemand nie vir sy eie mense en veral vir sy huisgesin sorg nie, het hy die geloof verloon en is hy slegter as 'n ongelowige. 
· bly lief vir mekaar ten spyte van moeilike tye en probleme, want God verlaat ons nooit nie. Heb 13:5 God self het gesê: "Ek sal jou nooit verlaat nie, jou nooit in die steek laat nie." 
· staan bymekaar en beskerm mekaar, want God is ook ons Beskermer. Ps 121:8 Die Here sal jou beskerm waar jy ook gaan, nou en vir altyd. 
· aanvaar elke lid as unieke, spesiale geskenk van God wat die gesin verryk, want God het elkeen uniek gemaak. Ps 139:13 U het my gevorm, my aanmekaar geweef in die skoot van my moeder. 
· het mekaar lief vir wie hulle is en nie vir wat hulle doen nie, want niks wat ons doen of nie doen nie, verander God se liefde vir ons nie, dit is aanvaarding. Rom 15:7 Aanvaar mekaar dan, soos Christus julle ook aanvaar het, tot eer van God. Rom 8:38 Hiervan is ek oortuig: geen dood of lewe of engele of bose magte of teenswoordige dinge of kragte of hoogte of diepte of enigiets anders in die skepping kan ons van die liefde van God skei nie, die liefde wat daar is in Christus Jesus ons Here. 
· aanvaar mekaar nie as vanselfsprekend nie, maar troetel die verhouding deur tyd te spandeer om die verhouding te verstewig, net soos ons liefdesband met die Here sterker groei as ons tyd met Hom spandeer.Open 2:4 Maar ek het dit teen julle: julle het my nie meer so lief soos aan die begin nie. Dink daaraan hoe ver julle agteruitgegaan het. Bekeer julle en doen weer wat julle aan die begin gedoen het. 

Bid vir jou eie gesin - dat hul hierdie eienskappe sal vertoon. 

Bid dat die gebrokenheid in gesinne herstel sal word. 
Kom ons bid die volgende gebed vir ons huwelike en kinders:
Vader ek kom bid vir die huwelike in ons gemeente. U weet dat in baie huwelike is daar baie afstand tussen huweliksmaats, dikwels konflik en weing harmonie en eensgesindheid. Daar is baie seerkry en hartseer. Verskeie huwelike is minimum huwelike, met geen kommunikasie, geen liefde en geen fokus nie. Ek bid vir die bekering en genesing van huweliksmaats. Ek bid vir huwelike waar U geheilig word en U eer en leiding gesoek word. Ek bid vir huwelike waar man en vrou saam U aangesig sal soek en waar die doel van die huwelik Maleagi 3 sal wees: 15Die Here het man en vrou een gemaak, een in liggaam en gees. En waarom een? Omdat Hy wil hê dat daar ’n nageslag moet wees, wat Hom eer. Ek staan in die bres vir elke man en vrou en pleit dat waar daar konflik en verwydering, waar daar ontrou en koudheid is, U huweliksmaats tot bekering sal vernuwe. Ek dank U vanoggend vir huwelike waar man en vrou saam U aangesig soek.

Vader, uit U Woord bid ek vir my kinders, dat hulle U persoonlik mag ken as “My Here en my God!” (Joh 20:28). Ek bid dat hulle sal groei in die Here en in die krag van God, dat hulle sal groei en sterk word in die Heilige Gees (Luk. 1:80; 2:40). Stort u Gees op my kinders uit sodat hulle as profete sal optree en gesigte sal sien soos U beloof het (Hand. 2:17). Laat hulle toeneem in goddelike wysheid en geestelike outoriteit, en laat u genade op hulle rus (Luk. 2:40). Laat hulle verstandelik en liggaamlik groei (Luk. 2:52). Maak hulle 'n krag in die land (Ps. 112:2). Laat my kinders toeneem in guns by U en by die mense sodat hulle u werk en  werke kan doen (Luk. 2:52). Gee dat hulle met alle vrymoedigheid sal getuig. Mag u hand genesing bring, en laat daar tekens en wonders plaasvind deur die Naam van Jesus (Hand. 4:29-30). Mag u Gees met hulle saamwerk deur allerhande kragtige dade en gawes van die Heilige Gees volgens u wil (Heb. 2:4). In Jesus se Naam, amen. 
5. Soek Sy aangesig vir ons gemeente
1. Ons bid vir ons gemeente se jeugbediening

· elke kleuter wat God hierdie jaar oor ons pad stuur. Bid dat hulle regtig ‘n ontmoeting met Jesus sal hê elke Vrydag wat hulle by ons is

· geestelike groei en eenheid
· dat al die kinders tuis sal voel by die kinderkerk. 

· dat die Here ons genoeg onderwysers (ouers van kinders) sal gee om ons kinders toe te rus met ‘n passie en ‘n hart om die kinders te bedien en 

· dat ouers wat hulle kinders se opleiding sal ondersteun deur self by die kerk betrokke te bly.  

· Ons bid spesifiek dat daar groter en gereelde bywoning van ons kinders sal wees

· Ons dank die Here vir al die mooi wat alreeds onder ons jeug gebeur.

  
 Jeugspan

· eenheid tussen almal wat betrokke is. 

· ‘n Koninkryksvisie en dat al die eer altyd aan ons Vader sal gaan.

     
 Kinderkerk dienste
· leiding rondom die geestelike boodskap en kleingroep aktiwiteite wat gevolg word by die kinderkerk
· dat elke kinderkerk ‘n geestelike ervaring sal wees en dat die kinders werklik die Here sal ontmoet en leef-Christene sal word. 
.            Bid vir: 
· alle beplanning, dat dit volmaak binne GOD se wil sal wees 

· kragtige groei onder ons jeug en dat ons jeugbediening in Dubai elke jongmens sal sal bereik

· volhardende, volgehou gebed waardeur die geestelike stryd vir die jeug gestry kan word en dat God ware bidders na vore sal laat kom

· elke lid van die bediening, vir hulle beskerming teen die strategiese planne van die vyand

2. Ons bid vir ons gemeente se program vir Augustus soos hieronder aangedui
	1 Augustus
	Selleiers Toerusting vlak 1 vanaf 10:00 - 14:00 vir die wat dit nog nie deurloop het nie. Ons bid dat die Here selleiers sal oprig om die gemeente te bedien

	7 Augustus
	Nagmaal en die Nuwe Lidmate Byeenkoms

Ons bid die Here se leiding vir hierdie besondere saak van die Nagmaal en die nuwe lidmate verwelkoming. Ons beplan ook ’n besondere musiekbediening vir die oggend.

	15 Augustus
	Werkwinkel oor die Persoon en werk van die Heilige Gees 13:30 – 16:30 
Ons bid dat die heilige gees mense sal aanraak en dat ons ’n dieper verstaan en ervaring van die Gees in ons lewens sal kry.

	21 Augustus
	Ons begin met 30 Dae Ramadan-Gebedsfokus:  UAE Turn To God
Ons vra dat die Here sal help met die voorbereiding van die materiaal en dat ons hele gemeente sal inskakel om daagliks in gebed voor Hom te wees.

	22 Augustus
	Jeugleiers beplanningsbyeenkoms

Ons bid dat die jeugleiers opgerig sal word en dat ons gemeente se jeug in 2009/2010 die Krag van God se Gees sal ervaar. 

	25 Augustus
	Finkom vergadering

Ons vra dat Here ons sal lei om die finansies van Sy gemeente as rentmeesters te bestuur en dat ons die bydraes sal aanwnd om die Koninkryk daarme te help groei.

	26 Augustus
	24 Uur Gebedswag. Ons vra dat ons gemeente se getalle sal toeneem en dat ons gebedswagte in 2009/2010 sal vermeerder tot 4


3. Vir Gemeente lede wat deur beproende omstandighede gaan

Bid vir klein Christian wat siek is en in die intensiewe eenheid in ’n hospitaal in Abu Dhabi is. Hy het ’n hart defek en na operasie het komplikasies ingetree. Daar is beterskap, maar dit gaan baie stadig.
Gebedsversoek vir familielid in SA met kanker: Ek wil net julle vra om asb vir Danie (jnr) te bid....ek het nou net 'n sms van my skoonma gekry en hulle is met Danie by die hospitaal en is besig met beenmurg biopsies om vas te stel hoe hy reageer op die pille wat hy drink.  Hy het verlede week begin om 80 pille per dag te drink!
Bid vir mense wat in hierdie tyd hulle werk verloor het of wat sukkel met deurbrake. Ons bid dat die Here vir hulle deure sal oopmaak, in hulle hart vrede gee en die diepe sekerheid dat Hy in beheer is van hulle lewe. Bid vir hulle die volgende gebed van ’n Jabes van destyds in 1 Kron 4:10 . Vader ons kom bid vir hulle wat vasgeloopheid beleef dat: 
 U hulle sal ryklik seën en hulle grondgebied vermeerder. Ons bid dat U hand met hulle sal wees en U die onheil sal afweer, sodat geen smart hulle tref nie! Amen
6. Soek Sy aangesig met Lof 
Aflsuiting
Ps 111: 1a en 2 Met my hele hart wil ek die Here loof. Die werke van die Here is groot, almal wat daarin vreugde vind, dink daaroor na.  Waarvoor wil jy God loof? Voorbeelde: 

􀂾Loof God vir sy grootheid – Ps 145:3 
􀂾Loof God vir sy glans en majesteit – Ps 96:4-6 
􀂾Loof God vir sy heerlikheid – Ps 66:1-4 
􀂾Loof God vir sy heiligheid – Ps 99:3 
􀂾Loof God vir sy liefde en trou – Ps 57:9-11 
􀂾Loof God vir sy magtige dade – Ps 150:2 
􀂾Loof God vir sy genade – Ef. 1:6 
􀂾Loof God vir sy redding – Ps 40:1-4 
􀂾Loof God vir sy goedheid – Jes. 63-7 
· Sluit af deur vir die volgende persoon wat bid, in die volgende halfuur, aan die Here op te dra en te vra dat die Here hom/haar sal seën. 

· Dank die Here vir die geleentheid om deel te kon neem aan die 24 uur van gebed.
